
mailto:scienceproblems.uz@gmail.com
https://t.me/scienceproblems_uz

Kirish. Yozuvchi Etel Lilian Voynich ingliz adabiyotining Viktoriya davrida tug‘ilgan 

bo‘lsa-da, uning ijodiy faoliyati Zamonaviy ingliz adabiyoti davriga to‘g‘ri keladi. Bu davrdagi 

o‘zgarishlar, ijtimoiy hayotga nisbatan qarashlar, fikrlar har bir yozuvchi va shoirning ijod 

namunalarida akslangandi. Jumladan, Etel Lilian Voynichning ham. Shunday ekan, adibaning 

romanlarida ham davrning yo‘nalishlariga mos syujet va sahnalar keltirilgan.  

 “So‘na” (“Gadfly”) asarining mavzulari inqilobiy Rossiya va Irlandiyadagi muhim 

ijtimoiy va siyosiy munozaralarga tegishlidir. Asarning joylashuvi tarixiy italyan hududlari 

bo‘lishiga qaramay, roman zamonaviy siyosiy ahamiyat kasb etadi. Benjamin Ramm ushbu 

asarni shunday tasvirlaydi: “Voynichning asari inqilobiy g‘ayrat, diniy sadoqat, ruhoniy xiyonati 

va ishqiy kechinmalarni o‘zida jamlagan hayajonga soluvchi romandir.”[2] Hikoyada Arturning 

inqilobchi sifatida boshidan kechirganlari ochib beriladi hamda voqealar, ayniqsa, diniy va 

inqilobiy tuyg‘ular o‘rtasidagi munosabatlarga asoslanadi. 

Etel Lilian Voynichning “So‘na” asari nafaqat inqilobiy, balki diniy xususiyatlarga egaligi 

ko‘plab bahs-munozalarga sabab bo‘lgan. Jumladan, Mintaqalararo xodimlarni boshqarish 

Akademiyasining Xmelnitskiy instituti katta o‘qituvchisi Mityagina S.S. ta’kidlashicha:   “…Ko‘p 

yillar davomida E.Voynichning romanlari va birinchi navbatda uning “So‘na” asari dinga qarshi 

adabiyotning yorqin namunasi deb hisoblangan. Sovet davridagi ilmiy nashrlarda yozuvchining 

Bibliyani yaxshi bilishi qayd etilgan, lekin ayni ayni o‘sha davrda mualliflar uning ateizm 

pozitsiyasiga egallaganligini ta’kidlashgan….”[6] Bosh qahramon, Artur talabalik yillaridan 

boshlab inqilobiy kurashlar olib boradi va asar foijali yakun topadi. Artur Burtonning o‘limini 

Prisna T. В. shunday ta’riflaydi: “…U g‘olib bo‘lib vafot etadi. Va bu o‘z muammolari bilan ovora 

bo‘lgan neoromantist qahramonning g‘alabasi emas edi….”[7] 

Edinburg universitetining tarix fanlari doktori, Anna Lively asarning yana bir qahramoni 

Jemma haqida shunday yozadi: “Xalqaro saylov huquqi harakati davrida, roman ayollarning 

inqilobiy harakatlarda muhim rol o‘ynashi mumkinligini ko‘rsatadi. Yozuvchi: “…Jemma 

barrikadalarda qanday jang qilganini e’lon qiladi. U haqiqiy qahramonlar shakllantiriladigan 

loydan yasalgan; u mukammal sherik bo‘lar edi.” Pasxa ko‘tarilishidagi Konstans Markevich 

kabi ayollar yoki Aleksandra Kollontay kabi bolshevik feministlar bo‘ladimi, rus va irland 

ayollari "barrikadalar" da muhim rol o‘ynaydi….”[1] 

Badiiy tahlil. “So‘na” asari voqealari 1840-yillarda Italiyaning Avstriya hukmronligi 

ostida, g‘alayon va qo‘zg‘olonlar davrida bo‘lib o‘tadi. Hikoya bosh qahramon Artur Burtonning 

hayotiga bag‘ishlangan. Artur va uning sevgan qizi, Jemma o‘rtasidagi fojiali munosabatlar bir 

vaqtning o‘zida hikoya orqali o‘tadi. Mazkur asar imon, umidsizlik, inqilob, romantika va 

qahramonlik haqidagi keng qamrovli hikoya hisoblanadi. Artur  fojiali romantik qahramon. U 

voyaga yetadi va dunyoda o‘zining haqiqiy holatini kashf qilish va bo‘layotgan adolatsizliklarga 

qarshi kurashish uchun harakat qiladi. Asli italyan bo‘lmasa-da, Italiyani ozod mamlakat 

qilishda jonbozlik ko‘rsatadi. Asarda bu niyatini Artur shunday bayon etadi: “…Hayotimni 

Italiya uchun fido etishga, uni qullikdan, qashshoqlikdan qutqazishga avstriyaliklarni 

haydashga va xudodan boshqa egasini bilmaydigan ozod respublika qurishga chaqiraman…”[3; 

13-b.] 

Asarda bosh qaramon Artur Burton onasining o‘limidan keyin Piza shahriga keladi va 

o‘zining ko‘rinishi bilan hammaning e’tiborini tortadi. “… U o‘rtamiyona bo‘yi, nozik-mo‘rt 

ko‘rinishi bilan o‘rtahol ingliz oilasidan chiqqan o‘ttizinchi yillardagi o‘spirindan ko‘ra o‘n 

oltinchi asr italyaniga ko‘proq o‘xshab ketar edi. Uzun qoshlari, serharakat, asabiy og‘zi, nozik 

lablari, kichkina qo‘llari, oyoqlari – hammayog‘i haddan ziyod xushbichim, nafis edi. Jim o‘tirgan 

kezlarida, erkakcha kiyingan chiroylikkina qizaloq ekan, deb o‘ylash mumkin; ammo u epchil 

harakatlari bilan qo‘lga o‘rgatilgan, lekin tirnoqlarini ko‘rsatmaydigan qoplonni eslatardi….”[3; 

5-b.]. 

Keltirilgan ta’rifdan shuni bilish mumkinki, Etel Lilian Voynichning “So‘na” asarida 

qahramonning tashqi ko‘rinishi singari uning xarakteri ham o‘zgaruvchan. Yozuvchi bu 

xususiyatlarini asarda mahorat bilan gavdalantirgan. Asar voqealar rivojida yozuvchi bosh 

qahramonning timsolini tobora ochib borishga kirishadi va buning uchun turli xil voqealarni 

keltirib o‘tadi. Shunday qilib, romanning birinchi bobida inqilob g‘oyalari va Xudoga ishonish 

o‘rtasidagi bog‘liqlik namoyon bo‘ladi.  E. L. Voynich Arturning ana shu ichki fonini ustalik bilan 

ifodalaydi: “…Yangi ishtiyoq bilan, dinni yangi, aniqroq idrok etish bilan (Artur talabalik 

harakatida nafaqat siyosiy, balki diniy asosni ham ko‘rgan), tinchlik, ma’naviyat tuyg‘usi unga 

to‘liqlik va xotirjamlik hamda odamlarga nisbatan munosabat keltirdi. Butun dunyo uning 

uchun yangi nur bilan yoritildi. U «padrening va’zlarini ishtiyoq bilan tinglar, ularda respublika 

g‘oyalari bilan bo‘lgan ichki aloqa izlarini topishga urinardi. Xushxabar haqida uzoq vaqt 

mulohaza yuritdi va nasroniylikning paydo bo‘lgan davridagi demokratik ruhidan quvondi…” 

[4; 21-b.] Bosh qahramon Artur Burtonning o‘y-xayollari siyosiy va diniy g‘oyalar bilan band 

bo‘lgan kezlarida uni go‘yo qorong‘ulik ta’siriga tushib qolgandek bo‘lardi. Ammo ruhoniy 

Montanelli hamrohligidagi Alp sayohati davomida yosh o‘spirindagi xayolparastlik o‘rnini 

bolalarcha sho‘xlik egallab olgandi: “… Artur tabiat go‘zalliggini ko‘rganda mahliyo bo‘lib 

qolardi. Ularning yo‘lida uchragan Birinchi sharshara Arturni tasvirlab bo‘lmaydigan darajada 

xursand qildi. U sevinchdan o‘zida yo‘q shod, unga qaragan kishi ham sevinardi….” [3; 18-b.] 

Bundan ko‘rinib turibdiki, Arturning qalbi va ruhiyati go‘zallikka moyil va bu asarda yuksak 

tasvirlangan.  

Yuqorida aytilganidek, “So‘na” asari voqealari Artur Burtonning “Yosh Italiya” 

tashkilotiga a’zo bo‘lishi va shundan so‘ng uning hayotida bo‘lib o‘tgan hodisalarga 

bag‘ishlanadi. Tabiiyki, Arturning “Yosh Italiya” kabi siyosiy tashkilotga a’zo bo‘lishi va Italiyani 

ozod etish to‘g‘risidagi fikrlari uning ruhoniy otasi bo‘lgan Montanellini tahlikaga solib qo‘yadi 

va u bir necha bor yosh o‘smirni bu yo‘ldan qaytarishga urinadi. Montanelli Arturni bu 

tashkilotga ko‘r-ko‘rona, bilib-bilmasdan qasam ichib bog‘lanib qolgan deb o‘ylaydi. Basharti, 

Artur bu savollarga shunday javob qaytaradi: “…Odamlarni qasam bog‘lamaydi. Agar sizni biror 

g‘oya qamrab olganini sezsangiz, buni chuqur sezsangiz, shuning o‘zi kifoya. Aks holda, sizni 

hech nima bog‘lay olmaydi….” [4; 20-b.] Mazkur fikrlar, Arturning qat’iyatli, g‘ururli hamda har 

bir ishni ham zohiran, ham botinan o‘ylab, so‘ngra bajarishidan dalolat beradi. 

Etel Lilian Voynich bosh qahramonning o‘y-fikrlari va ichki kechinmalarini nozik 

qirralarigacha ochib berishga harakat qiladi. Aslida, Artur ota-onasining o‘limidan so‘ng ota bir 

akalarining qaramog‘ida qoladi. Uning ikki akasi kemasozlar bo‘lib, badavlat odamlardan edi. 

Shu sababli, Artur nozikta’b, tarbiyalali, ko‘zi to‘q hamda tozalikka qattiq rioya qiladigan bo‘lib 

yetishadi. Keyinchalik, inqilobiy g‘oyalar tarqatishda ayblanib birinchi marta qamoqqa 

olingani, karserga tashlanganida, Artur o‘zini yo‘qotib qo‘yadi. Bunday vaziyatda na ibodat, na 

tashkilot haqida  o‘ylash u yoqda tursin, hatto, vaqt va makon tushunchalarini ham anglolmay 

tang holatga tushib qoladi: “… umrida birinchi marta o‘zini tutolmadi. Soatlar ketidan soatlar 

o‘tib borardi. Vaqt va  o‘rin tushunchasi uni tark etmoqda edi. Zulmat chegarasiz, bosh-adoqsiz 

ko‘rinardi. Hayot ham, uning nazarida, to‘xtab qolganday edi.” [3; 63-b.] 

“So‘na” asaridagi qahramonlarning din va diniy ong bilan bog‘liqligi juda katta. Voynich 

asar qahramoni Artur Burton obrazi orqali xristianlik dini va uning asoschisining ham hayotini 

ko‘rsatishga harakat qilgan. Bosh qahramon Artur eng mushkul vaziyatlarda ham o‘z diniga va 

payg‘ambariga qattiq ishonadi va ibodatlarini ham sidqidildan bajaradi. Misol qilib aytganda, 

pasxa arafasida u akalarining uyiga boradi, tushlik tortilganda esa ro‘za ekanligi sababli 

ovqatdan bosh tortadi. Artur akasi Tomas aytganidek, “ro‘zani haddan tashqari qattiq” tutar 

edi. Yuqorida keltirilgan fikrlar Artur Burtonning haqiqiy xristian, jonkuyar inqilobchi, ichki va 

tashqi go‘zallik sohibi hamda ahdiga sadoqatli shaxs sifatida tanishimizga yordam beradi. 

Asar qahramonlaridan yana biri bu Jemma Uorren hisoblanib, yozuvchi mazkur 

qahramon orqali inqilobchi ayol timsolini yaratgan. Xalqaro saylov huquqi harakati davrida 

yozilgan, markaziy ayol qahramoni Jemma Uorren, harakati juda hurmat qilinadigan ayoldir.  

Voynich nafaqat o‘zining shaxsiy tajribasidan, balki muallif atrofidagi boshqa inqilobchi 

ayollardan ham ilhomlangan. “…Faqat partiyadagi ishi orqali biladiganlar uni ancha mashq 

olgan va mustahkam intizomga ega bo‘lgan hamda to‘la-to‘kis ishonsa bo‘ladigan xodim deb, 

partiyaning dadil va hamma masalalarda qimmatli a’zosi, lekin oddiy hayotda ko‘zga 

ko‘rinmaydigan tussiz kishi hisoblardilar. “U tug‘ma inqilobchi, bizga  o‘xshaganlarning o‘n 

ikkitasiga bas keladi, lekin bundan ortiq hech narsasi yo‘q”, - degan edi Galli u haqida…” [3; 110-

111-b.] Voynich roman syujetining markaziy qismi sifatida nafaqat inqilobiy guruhni, balki 

ushbu guruhning zarur qismi sifatida yangi turdagi ayolni ham olib keladi.  

Yoshlik chog‘laridan u bilan birga ulg‘aygan Artur Jemmaning ham “Yosh Italiya” 

harakatiga a’zo ekanligini bilganidan so‘ng bundan g‘oyat xursand bo‘ladi. Bolalikdan do‘st 

sifatida Artur Jemmani juda yaxshi bilardi va u haqida shunday orzu qilardi: “…Jemma 

barrikadalar ximoyachisi bo‘ladi. U kelajak qo‘zg‘olonida qahramon bo‘lish uchun tug‘ilgan. Asl 

o‘rtoq, pok va qo‘rqmas qiz bo‘ladi, bir emas, behisob shoirlar ilhomlanib kelgan ideal obraz 

bo‘ladi…” [3; 50-b.]  

Artur Burtonning uyishtirilgan o‘limidan so‘ng Jemma Uorren “Yosh Italiya” harakati 

a’zolaridan bo‘lgan Jiovanni Bollaga turmushga chiqadi va Jemma Bollaga aylanadi. Yakka-yu 

yagona o‘g‘li va turmush o‘rtog‘ining bevaqt o‘limidan so‘ng Jemma bor kuchini Italiya ozodligi 

yo‘lida sarflaydi. Ish bilan mashg‘ul kezlarida Jemma jiddiy va qizishmaydigan bo‘lib ko‘rinsa-

da, aslida, u juda g‘amxo‘r va yaxshi yupanch bo‘la olar edi. Asarda Jemma obrazi juda ta’sirchan 

tarzda ifodalangan. U har bir voqelikdan ta’sirlanadi va inson qadri va qimmati to‘kilishiga 

qarshi obraz tarzida gavdalantiriladi. Bunday holatlarga bir nechta o‘rinlarda guvoh bo‘lish 

mumkin. Misol tariqasida aytish mumkinki, So‘na bir ziyofatda Sinora Grassinini masxara 

qilganda, aqli qisqa, basti kichkina xotinga achingan holda Jemma shunday deydi: 

“…meningcha, birovdan kulish uchun aqli kaltaligini dalil qilish – oliyjanoblikka sira ham 

kirmaydi, balki uyat ham…” [3; 122-b.] Yoki umri davomida birinchi marta sirk tomosha qilib, 

bukur rolini ijro etayotgan odamga achinadi va uning ahvoliga qayg‘uradi: “… lekin odam 

vujudi, meningcha, tabarruk bo‘lishi kerak. Inson vujudini masxara etishlariga, uni jo‘rttaga 

mayib qilishlariga sira-sira chidab turolmayman….” [3; 164-b.] Ushbu fikrlar Jemmaning 

naqadar insonparvar va xalqchil ekanligidan dalolat beradi. 

Asardagi Artur va Jemma o‘rtasidagi sevgi qissasi ozodlik kurashi yo‘lidagi chekilgan 

zahmatlarga ulanib ketadi. Artur uzoq yillardan buyon ishonib kelgan eng yaqin ruhoniy otasi 

Montanelli o‘zining haqiqiy otasi ekanligi va, hatto, onasi ham bu sirni undan yashirgani 

iztirobiga chidolmagani sababli Italiyadan uzoqroqqa ketadi va oradan o‘n uch yil o‘tgandan 

keyin Rivares nomi ostida qaytadi. Jemma unga har qaraganida go‘yo Arturni ko‘rgandek bo‘lsa-

da, uni o‘lgan deb ishonar edi. So‘na (Rivares) ham o‘zining aslida kim ekanligini bildirmaslik 

uchun Jemmaga haddan tashqari qo‘pol munosabatda bo‘ladi. Asar davomida Artur va Jemma 

o‘rtasidagi keskin munosabatlar, ularning xarakterlaridagi o‘zgarishlar yozuvchi tomonidan 

ochib berilgan. Asar Arturning fojiali o‘limi bilan yakunlanadi. Ammo Jemma Rivaresning aslida 

Artur ekanligini uning o‘limidan keyin biladi. Artur Jemmaga qancha qo‘pollik qilgan bo‘lsa ham 

haqiqatda yuksak insoniy fazilatlar sohibi sifatida undan kechirim so‘raydi va umrining 

oxirigacha Jemmani sevganiga iqror bo‘ladi: “men sizni kokil qo‘yib yurgan kichkina qizchalik 

chog‘ingizdan beri sevar edim. Hozir ham sevaman. Bilaman men xunuk ish qildim, siz meni 

kechirishingiz kerak…” [3; 378-b.]        

Yozuvchining yoshligi aks etgan romanning haddan tashqari hissiy tarangligi, uning 

ozodlik kurashi g‘oyalariga ishtiyoqi, qahramonlar his-tuyg‘ularining oliyjanobligi, ularning 

buguni va o‘tmishiga nisbatan ishqiy timsoli, doimiy maxfiyligi – ana shu asarning yorqin 

fazilatlaridir. 

Xulosa. Xulosa o‘rnida shuni aytish joizki, mazkur asar qaysidir tomondan Etel Lilian 

Voynichning o‘z hayotiga borib taqaladi. Adiba bu asarni yozish barobarida  yoshlik davrining 

o‘zgarishlari, qaysarliklari va shijoatini akslantirishga harakat qiladi. Ayniqsa, asar voqealari 

inqilob davrida sodir bo‘lganligi tufayli, badiiy personajlardagi ruhan charchash yoki 

adalatsizliklarga qarshi g‘azab hislariga to‘la hisoblanadi.  

Artur Burton - kuchli va butun his-tuyg‘ularga ega odam. Aynan otasi Montanellini juda 

yaxshi ko‘rgani uchun uni yolg‘onchiligini kechira olmaydi, u bilan kelisha olmaydi. Aynan u 

Jemmani juda yaxshi ko‘rgani uchun unga shapaloq urganini kechirolmaydi. Bu haqoratning 

o‘zi emas, balki uning halolligiga, jasoratiga, o‘z e’tiqodlariga sodiqligiga shubha qilganidan 

darak berardi va buning uchun u hech kimni kechirolmaydi. Adiba Etel Lilian Voynich ayol kishi 

bo‘lishiga qaramay, inqilobiy harakatlar aks etgan buyuk asar yozishdek jasoratga qo‘l urgan 

beqiyos timsoldir. Uning tuyg‘ulari va hislari asarlarining jozibasi bilan yuraklarning tub-

tubigacha kirib bora oladi. Qisqa qilib aytganda, ushbu roman insonni o‘z qarashlarida qat’iy va 

sobit bo‘lishga o‘rgatadi. 

